Nafarroako Parlamentuko Mahaiak, 2014ko azaroaren 24an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa eta Aralar-Nafarroa Bai parlamentu-taldeek aurkezturiko mozioa, zeinaren bidez Nafarroako Parlamentuak elkartasuna adierazten baitie San Martin Unxeko Santa Zita egoitzako langileei.

2. Nafarroako Parlamentuko Aldizkari Ofizialean argitara dadin agintzea.

3. Mozioa Gizarte Politiketako Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko azaroaren 24an

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduan ezarritakoaren babesean, ondoko mozioa aurkeztu dute, Gizarte Politiketako Batzordean eztabaidatu eta bozkatzeko:

Iragan azaroaren 12an, Gizarte Politiketako Batzordean egindako lan bilera batean, Santa Zita egoitzako ordezkari sindikalek, langileek eta erabiltzaileen familien ordezkari batek azaldu zuten zer arazo dituzten eta zer egoeratan dauden, iragan ekainetik zentro horretan bizi duten lan-gatazkaren ondorioz.

Aldeen arteko desadostasunak sortu ziren hitzarmenaren negoziazioan eta prestaketan ezin izan zirelako jaso klausula-agirian eta enpresa esleipen-hartzailearen eskaintzan aldez aurretik zehaztuta zeuden lan-baldintzak.

Hona zer ageri zen San Martin Unxeko Udalak Santa Zita egoitzaren errentamendu-kontraturako prestatutako klausula-agirian: 

“4.- Esleipen-irizpideak.

Giza baliabideak, langileak subrogatzeko konpromisoa, atzeraeragin-klausula barne, hitzarmenetik ez aldentzeko konpromisoa”.

Aipatu egoitzaren kudeaketaren esleipen-hartzailea izateko xedez Innovación y Desarrollo Asistencial (IDEA) enpresak aurkeztutako proposamenaren laburpenean hauxe esaten da:

“• 10 Giza Baliabideak

Egungo plantilla subrogatu, mantendu eta egonkortzeko konpromisoa. .

• Egungo hitzarmenarekiko eta aurkeztutako beste hobekuntza batzuekiko aldentzea ez aplikatzea”.

Proposamenik egokiena hautatzeko aldez aurreko prozesuaren ostean, IDEAren eta San Martin Unxeko Udalaren arteko errentamendu-kontratua sinatu zen, zeinetan hauxe adostu eta sinatu baitzen:

“Bi aldeak behartuta daude kontratua zehatz-mehatz betetzera, klausula administratiboen eta teknikoen agiriekin bat”.

Hori izan zen, hain zuzen ere, inflexio-puntua, eragin zuena mobilizazioekin hastea, bi langile kanporatzea eta plantilla lanuzteak egiten hastea; izan ere, erreibindikazio zilegia, errentamendu-prozedura osoan zehar jada adierazia, sistematikoki ukatua zen negoziatzen ari zen hitzarmena taxutzeko prozesuan.

Langileek udalarengana jo zuten, gatazkaren konponbidean inplika zedin eta oinarri arautzaileetan bertan jasota zeuden lan-baldintzak aldeztu zitzan eskatzera.

Plantillaren pazientzia agortu egin zen; izan ere, egoera ulergaitza zen, eta baldintza-agiriak egin zituenak eta oinarri arautzaileak onartu zituenak ez zeukaten ahalmenik, ez zeukatenez, egoera hori konpontzeko. Halatan, orain dela 5 hilabete mobilizazioak egitea erabaki zuten.

Harrezkero, gutxieneko zerbitzu neurrigabeak ezarri dira, bi langile kanporatu dituzte, urratu egin da greba-eskubidea, eta alde guztientzako kaltegarria den egoera sortu da.

Kaltetutako aldeen artean aipamen berezia egin behar zaio Santa Zita egoitzaren erabiltzaileen egoerari. Senitartekoen ordezkariak azaldu zuenaren arabera, kezkatuta daude zentroaren erabiltzaileei emandako zerbitzuaren kalitatea eta baldintzak direla-eta, nahiz eta langileen inplikazioa erabatekoa den.

Bukatzeko, nabarmentzekoa da Nafarroako Administrazioaren parte-hartzea –pertsona ugari ditu zentroan, itun publiko baten kariaz– eta haren betebeharrak zerbitzu mota horri dagokionez.

Erabaki proposamena:

1. Nafarroako Parlamentuak bere elkartasuna adierazten die San Martin Unxeko Santa Zita egoitzako langileei; bereziki, beren lanpostua galdu dutenei.

2. Nafarroako Parlamentuak Nafarroako Gobernua premiatzen du gatazkan esku har dezan eta, ahal duen neurrian, baliabide guztiak erabil ditzan langileen, IDEA enpresaren eta San Martin Unxeko Udalaren arteko bitartekotza egiteko.

